ҺҮҘГӘ МОРФЕМАТИК АНАЛИЗ 


Морфематик анализ тип бирелгән һүҙҙең ниндәй морфемаларҙан тороуын билдәләүгә әйтәләр. Морфематик анализ үҙ аллы һәм ярҙамсы һүҙҙәргә, күп морфемалы һәм бер морфемалы һүҙҙәргә яһалырға мөмкин.

Һүҙгә морфематик анализ синхроник планда, йәғни телдең бөгөнгө торошо күҙлегенән сығып яһала, һөҙөмтәлә һүҙҙең хәҙерге морфематик төҙөлөшө билдәләнә.

Морфематнк анализ түбәндәге тәртиптә башҡарыла: 

1) һүҙҙең телмәрҙә бирелгән формаһы алына; 

2) уның ҡайһы һүҙ төркөмөнә ҡарағанлығы билдәләнә; 

3) һүҙҙең үҙгәртеүсе аффикстары табыла, уларҙың ниндәй грамматик категорияларҙы күрһәтеүе әйтелә; 

4) форма яһаусы аффикстар табыла, уларҙың ниндәй лексик-грамматик категориялар яһауы асыҡлана; 

5) һүҙҙең нигеҙе билдәләнә, уның ниндәй нигеҙ (ябай, яһалма, ҡушма) булыуы әйтелә; 

6) һүҙҙең тамыры табыла, тамырҙаш һүҙҙәр күрһәтелә; 

7) һүҙ яһаусы аффикстар һәм уларҙың функциялары күрһәтелә.

Морфематик анализ өлгөһө: 

1) бирелгән форма: һуңламағанһың; 

2) ҡылым, уның затлы формаһы; 

3) үҙгәртеүсе аффикс - -һың, ул 2-се зат, берлек формаһын күрһәтә;

4) форма яһаусы аффикс -ған хәбәр һөйкәлешенең үткән заман категорияһы яһай, -ма — юҡлыҡ категорияһы күрһәткесе; 

5) һүҙҙең нигеҙе — һуңла, ул яһалма нигеҙ, тамыр менән һүҙ яһаусы аффикстан тора; 

6) һүҙҙең тамыры — һуң, тамырҙаш һүҙҙәр: һуң-ғы, һуң-ы-нан; 

7) һүҙ яһаусы аффикс -ла, был осраҡта рәүешкә ҡушылып ҡылым яһаған.

Был һүҙҙең морфематик төҙөлөшө схемала ошолай күрһәтелә: һуң-ла-ма-ған-һың.
